
 
 
Recomendación dirixida ao Concello de Laza referente a acceso a información pública  
 
 

 
 

 
Santiago de Compostela, 23 de outubro de 2025 

 
 

Sr. alcalde: 
 
Nesta institución iniciouse expediente de queixa como consecuencia do escrito de XXX 
referente a solicitude de documentación. 

 

                                                                  ANTECEDENTES 

1. No escrito indica que como concelleiro do PS de G do Concello de Laza solicitou o 
31/3/25 diversa documentación que non foi posta a disposición. “A negativa sempre se 
produce mediante silencio administrativo, somos concelleiros que non vivimos da 
política e que en reiteradas ocasións se solicitou o acceso a documentación de modo 
telemático, o cal se nega rotundamente. En casos excepcionais e despois de ter 
solicitado en reiteradas ocasións, danos cita unha maña no concello para ver a 
documentación”. 

2. Ante iso requirimos información ao Concello de Laza, que nola remitiu. No informe  
sinálase o seguinte: 

“…Á vista da solicitude presentada por XXX, concelleiro do Grupo Municipal do 
PSOE. de data 07/03/2025, con núm. XXX, onde solicita: 

Copia das actas da Xunta de Goberno Local celebradas no ano 2024. Copia dos 
decretos ou resolucións onde se recoñezan as obrigas das citadas percepcións. Copia 
de liquidacións de haberes ou documento de carácter económico, onde consten 
todas as percepcións recibidas do concello por parte do señor Alcalde. 

Con respecto ao punto núm. 1 e 2, ten a súa disposición a citada información no 
expediente XXX, creado ao efecto para esta finalidade. 

Expediente: T.6.Q/6610/25 



Con respecto ao punto núm. 3, é preciso que defina o período das 
liquidacións correspondentes, xa que a indefinición temporal é un concepto moi 
amplo. Non obstante, e á vista do anterior, de conformidade coas atribucións 
conferidas polo artigo 21 da Lei reguladora de bases do réxime local (LRBRL), 
infórmoo de que ten acceso á información solicitada, os días 12 e 13 de marzo, en 
horario de oficina, de 9:00 ha 14:00 h, de xeito presencial, nas dependencias da Casa 
Consistorial. 

Asimesmo, RECÓRDASELLE que: 

1°. Os concelleiros, ao pedir documentos ao Concello, invocan a Lei 19/2012 
(sic; debe dicir 19/2013), de 9 de decembro, de transparencia, acceso a 
información pública e bo goberno (aplicación SUPLETORIA), PERO ESTA LEI NON 
É DE APLICACIÓN AOS CONCELLEIROS, porque son preferentes as normas de réxime 
local, e por isto, non cabe a invocación desta Lei que se aplica nos casos nos que non 
hai normativa específica. 

2°. O artigo 16.1 do ROF, regula a consulta e exame dos expedientes e 
documentación, e, en esencia, disposicións específicas en canto ao lugar e forma de 
evacuar dita consulta: "a). A consulta xeral de calquera expediente ou 
antecedentes documentais poderá realizarse, ben no arquivo xeral ou na 
dependencia onde se atope, ben mediante a entrega dos mesmos ou copia ao 
membro da corporación interesado para que poda examinalos no despacho ou 
salas reservadas aos membros da corporación. O libramento de copias limitarase 
aos casos citados de acceso libre dos concelleiros á información e aos casos en que 
isto sexa expresamente autorizado polo Presidente da Comisión de Goberno. b). 
En ningún caso, os expedientes, libros ou documentación poderán saír da Casa 
Consistorial, ou das correspondentes dependencias ou oficinas locais." 

3°. Conforme ao disposto no artigo 37.3.d) do Estatuto dos Traballadores, o 
concelleiro dispón dun permiso, polo tempo indispensable, para o cumprimento dun 
deber inexcusable de carácter público, para o desempeño do seu cargo como 
concelleiro da Corporación Local. 

4°. De conformidade co establecido no artigo 16.3. do ROF: "Os membros da 
Corporación teñen o deber de gardar reserva en relación coas informacións que se 
lles faciliten para facer posible o desenvolvemento da súa función. 
singularmente das que servirán de antecedente para as decisións que aínda que 
se atopen pendentes de adopción, asi como para evitar a reprodución da 
documentación que poida serlles facilitada, en orixinal ou copia, para o seu estudo". 

3. Dirixímonos ao concello para requirir que con urxencia facilitara información 
complementaria sobre o indicado e sobre as medidas adoptadas ou previstas. O 
Concello de Laza sinala o seguinte: 



“…Por medio da presente, e en calidade de Alcalde-Presidente do Concello de Laza, 
co fin de dar resposta ao escrito remitido por esa institución, con expediente número 
T.6.Q/6610/25, compráceme informarlle do que segue. 

Indicar que no relativo o acceso a información, dende esta Alcaldía estase a cumprir 
co establecido no artigo 77 da Lei de Bases de Réxime local, así como tamén no 
establecido nos artigos 14 a 16 do ROF. 

Por outra banda, e co obxecto de clarexar diversas cuestións relativas ó acceso a 
documentación, indicar que as solicitudes que poden englobar un elevado volume de 
información, que ten que elaborarse polos servicios municipais, cabe atender ao 
manifestado polo Tribunal Superior de Xustiza de Castela e León de Valladolid, Sala do 
Contencioso administrativo, Sección 3ª, Sentencia 369/2018, de 17 de abril de 2018. 
A Sentenza indica o seguinte: «Tamén convén engadir que o excesivo volume da 
documentación cuxa copia sexa solicitada o e a perturbación que a súa 
expedición ou entrega poida causar no funcionamento da Corporación Local, en 
razón dos medias de que esta dispoña, será un factor de lexítima ponderación na 
resolución que deba ditarse. Pois non pode esquecerse que asegurar a normalidade 
daquel funcionamento é un imperativo do principio de eficacia que para a actuación 
da Administración pública proclama o artigo 103 CE...». Neste sentido, tamén cabe 
acudir ao manifestado na Sentenza do Tribunal Supremo de 9 de febreiro de 1995, a cal 
aclara que o límite do dereito de acceso á información está na posible 
paralización da actividade administrativa no caso de que se solicite acceso a todos os 
documentos. Á súa vez, tal e como se extrae da Sentenza do Tribunal Supremo de 8 
de novembro de 1988, se a petición de información en bloque supón a 
paralización da actividade administrativa debido ao gran volume de documentos 
solicitados, pódese requirir ao Concelleiro para que especifique a información 
requirida ou acceda de forma pormenorizada”. 

                                                                ANÁLISE 

1. Como sinalamos no requirimento de información complementaria, o primeiro 
informe confirma a necesidade de achegarse para consulta. 

A queixa aporta documentación sobre outra solicitude (facturas presentadas pola 
empresa XXX a este concello na anualidade 2024; contratos relacionados con cada 
unha das facturas). 

A reclamación consiste en que o ente local non aportou esa información e na 
necesidade de se achegar para consulta. 

2. A Lei 19/2013, de 9 de decembro, de transparencia, acceso á información 
pública e bo goberno, prevé, art. 22 (formalización del acceso), que “o acceso á 
información realizarase preferentemente por vía electrónica, agás cando non sexa 
posible ou o solicitante sinalara expresamente outro medio”. 



3. O informe do concello sinala que esa lei de transparencia é de aplicación 
supletoria, engadindo que “esta lei non é de aplicación aos concelleiros”. 

Isto último non é exacto, posto que, como sinala o propio informe, a lei aplícase de 
forma supletoria, polo que é aplicable as solicitudes dos concelleiros, que poden, 
por exemplo, facer uso do medio específico de impugnación previsto na lei, o 
recurso substitutivo (en Galicia, ante a Comisión da Transparencia de Galicia, 
integrada na Valedora do Pobo). 

4. A información que tratamos é publica, de acordo coa definición da mesma na lei 
(básica) 19/2013 (“enténdese por información pública os contidos ou documentos, 
calquera que sexa o seu formato ou soporte, que obren en poder dalgún dos suxeitos 
incluídos no ámbito de aplicación deste título e que foran elaborados ou adquiridos no 
exercicio das súas funcións”; art. 13); e a entrega da documentación por vía 
electrónica é compatible coa normativa de réxime local citada no primeiro 
informe, posto que se trata dun suposto de acceso libre dos concelleiros á 
información. 

5. O anterior é sen prexuízo do que tamén sinala o informe; o art. 16.3. do ROF prevé 
que “os membros da Corporación teñen o deber de gardar reserva en relación 
coas informacións que se lles faciliten para facer posible o desenvolvemento da 
súa función, singularmente das que servirán de antecedente para as decisións 
que aínda que se atopen pendentes de adopción, así como para evitar a 
reprodución da documentación que poida serlles facilitada, en orixinal ou copia, 
para o seu estudo”. Esta cláusula refírese a asuntos en trámite ou en estudo, e 
debe entenderse relativa á preservación da información (non difusión) en caso de 
que resulte aplicable algún límite dos previstos na normativa de transparencia, 
entre os que se atopa a protección de datos de carácter persoal. 

6. O segundo informe indica que o ente local está a cumprir o art. 77 da Lei de 
Bases de Réxime local e os arts. 14 a 16 do ROF; e que para as solicitudes dun elevado 
volume de información debe terse en conta a sentenza do TSX de Castela e León, 
Valladolid, que menciona que “o excesivo volume da documentación cuxa copia 
sexa solicitada” é “un factor de lexítima ponderación na resolución que deba 
ditarse”; a do TS de 9 de febreiro de 1995 (o límite do dereito de acceso á 
información está na posible paralización da actividade administrativa no caso de 
que se solicite acceso a todos os documentos); e do TS de 8 de novembro de 1988 
(a petición de información en bloque supón a paralización da actividade 
administrativa debido ao gran volume de documentos solicitados, pódese requirir 
ao concelleiro para que especifique a información requirida ou acceda de forma 
pormenorizada). 

Por tanto, o concello parece alegar o carácter abusivo da petición, previsto na Lei XXX 
como causa de inadmisión. 



7. As causas de inadmisión das solicitudes de información deben xustificarse en 
relación co caso concreto, non alegarse en termos xenéricos, cunha ponderación 
razoada e baseada en indicadores obxectivos, segundo teñen establecido os criterios 
interpretativos, as resolucións dos órganos de garantía (consellos de transparencia) e a 
xurisprudencia. 

O concello non aporta as circunstancias para ponderar o suposto nin as causas polas 
entende que o solicitado é abusivo.  

8. O criterio interpretativo do Consejo de Transparencia y Buen Gobierno sobre o 
carácter abusivo da solicitude asocia este a que a petición non estea xustificada coa 
finalidade da lei e a “dous elementos esenciais”: o abusivo cualitativo, “non en sentido 
cuantitativo”, dado que “o feito de que unha mesma persoa presente un número 
determinado de solicitudes non determina necesariamente un exercicio abusivo do 
dereito”; e a que sexa excesivo e non chegue a conxugarse coa finalidade da lei, tendo 
en conta que esta é “o interese lexítimo de someter a escrutinio a acción dos 
responsables públicos, coñecer como se toman as decisións públicas, coñecer como se 
manexan os fondos públicos, coñecer baixo que criterios actúan as institucións 
públicas”.  

O carácter abusivo ten que se poñer en relación co concepto de abuso de dereito do 
art. 7.2 CC (acto ou omisión que pola intención do seu autor, polo seu obxecto ou 
polas circunstancias en que se realice excede manifestamente os límites normais do 
exercicio dun dereito) e coa xestión dos suxeitos obrigados (cando se impida a 
atención xusta e equitativa do servizo público e así resulte de acordo cunha 
ponderación razoada e baseada en indicadores obxectivos). 

Pero o ente local non aporta datos concretos e por tanto unha ponderación relativa 
ao volume do que debería ser tratado e sobre o efecto prexudicial para a organización 
do traballo precisa para a prestación do servizo público propio da corporación. 

9. Ademais, a Constitución Española recoñece o dereito fundamental a participar nos 
asuntos públicos directamente ou por medio de representantes, libremente elixidos 
en eleccións periódicas por sufraxio universal (art. 23). Esa participación concrétase, 
entre outras cousas, no exercicio polas persoas membros das corporacións locais da 
función de control mediante o acceso á información pública.  

Do carácter de dereito fundamental do acceso á información por parte dos 
representantes locais dedúcese a obriga de dar resposta adecuada ás súas solicitudes 
de información, e que o seu dereito non pode ter estándares inferiores aos previstos 
para as persoas en xeral.  

O acceso é un dereito fundamental derivado da representación política e do exercicio 
do cargo representativo. E comparte cos demais dereitos fundamentais un valor 
superior que fai necesario interpretalo en sentido favorable e remover os obstáculos 
para o seu exercicio.  



A Sentenza do Tribunal Supremo de 6 de novembro de 2006 “esixe interpretar os 
preceptos que regulan o seu exercicio da forma máis favorable á súa efectividade”.  

Os grupos políticos que non ostentan a responsabilidade de goberno exercen o 
necesario labor de oposición política e teñen dereito a dispoñer dos elementos de 
xuízo necesarios para o desenvolvemento da súa función representativa. A habilitación 
dos medios que posibilitan o correcto exercicio das funcións de oposición é requisito 
necesario para dar contido efectivo ao dereito fundamental, polo que é necesario 
xustificar as limitacións ou excepcións ao desempeño da función representativa.  

10. Os dereitos dos grupos políticos locais non se atopan exentos de límites ou 
restricións; poden condicionarse por razóns de tipo organizativo, funcional ou 
económico; pero calquera desas restricións, limitacións ou minoracións deben ser 
motivadas de acordo co contido esencial do dereito fundamental. Calquera 
condicionamento ou limitación deba quedar acreditada, motivada e xustificada, cun 
criterio restritivo nas limitacións. O eventual condicionamento do exercicio do dereito 
debe ser o indispensable. Debe acreditarse a necesidade da posible limitación pola 
falta de alternativa, e pola proporcionalidade -a menos restritiva posible-. Non é 
suficiente (só) alegar a existencia de problemas organizativos ou funcionais. 

11. En definitiva, o concello deu acceso a parte da información pública que refire no 
primeiro informe, descoñecéndose se deu acceso a información do punto 3, que se 
atopaba pendente de concreción ou delimitación; tamén descoñécese se deu acceso á 
solicitude de facturas de 2024 da empresa citada e aos contratos relacionados coas 
facturas.  

Polo anterior, o motivo principal da queixa concrétase en evitar ter que formalizar o 
acceso mediante comparecencia presencial, o que se lograría habilitando o acceso 
electrónico, que, como sinalouse, atópase amparado pola normativa reguladora da 
materia. 

CONCLUSIÓN 

Por todo o sinalado ata agora considerase necesario, en aplicación do disposto no 
artigo 32.1 da Lei 6/1984, da Valedora do Pobo, facer chegar a ese Concello de Laza a 
seguinte recomendación: 

Que se dea acceso á información pública solicitada e no seu caso pendente, aínda que 
despois de aplicar a normativa de transparencia no relativo ao procedemento, aos 
límites e ás causas de inadmisión; e que o acceso que corresponda se dea por vía 
electrónica cando ese sexa o medio de formalización reclamado polas persoas 
concelleiras, sen necesidade de achegamento presencial.  

Agradecendo de antemán a acollida ao manifestado nesta resolución da Valedora do 
Pobo, recordámoslle a necesidade de que no prazo de un mes de conta a esta 
institución da aceptación da resolución formulada, no seu caso, e das medidas 
adoptadas para darlles efectividade, tamén no seu caso. 



En aplicación do principio de transparencia, a partir da semana seguinte a data na que 
formulou esta resolución incluiranse na páxina web da institución. 

Saúdoo atentamente. 

 

María Dolores Fernández Galiño 
Valedora do Pobo (en funcións) 


	Sr. alcalde:

